Түбән Кама шәһәренең 29 нчы гомуми урта белем бирү мәктәбе
 Безнең татар халкында бик матур бер мәкаль бар: “Ятып калганчы, атып кал”. Шушы мәкальгә таянып, без дә тәвәкәлләргә булдык әле, җәмәгать. Дүртенче тапкыр республика күләмендә үткәрелә торган “Мин татарча сөйләшәм” конкурс-акциядә катнашырга булдык.

 Мин эшли торган 29 нчы гомуми урта белем бирү мәктәбендә төрле милләт балалары белем ала. Нинди генә милләт вәкиленнән булмасыннар, укучыларыбыз татар теле белән ныклап кызыксыналар. Ә менә инде мәктәбебездә укучы татар балалары чын дәрәҗәсендә милли җанлылар булып чыктылар. Гармунчылар, курайчылар, биючеләр дисезме...Ничек инде шундый байлыкны әрәм итеп яткырырга ди? Ә нигә әле “Татар егете-2010” конкурсы үткәрмәскә? Шул бәйгене үткәрү эшләре белән мәш килеп йөргәндә, рус милләтеннән булган егетләребез дә катнашырга теләкләрен белдермәсеннәрме? Бәйгенең исемен “29нчы мәктәпнең асыл егетләре” дип үзгәрттек тә, рәхим итегез! Егетләребез татар телендә көч сынаштылар. Рус егете Бурнин Александр татарча биюе белән таң калдырса, Паномарев Игорь юмористик пантомима жанрында күпләрне сокландырды. Егетләребез шәп! Бәлки “Татар җыры-2010” конкурсы үткәреп караргадыр? Бу бәйгедә 11 рус милләтеннән булган укучыбыз катнашты, чегән малае Петр үзенең чегәнчә һәм татарча моңлы җырлары белән тамашачылар мәхәббәтен яулады. Бәйгедән соң татар дискотекасында күңел ачтык. 21 нче февральдә үткәрелгән “Халыкара туган тел” көне дә бик кызыклы һәм оешкан төстә үтте. Татар әдипләренең әсәрләре буенча күргәзмәләр оештыру, “Без яшибез татар илендә, сөйләшәбез төрле телләрдә” темасы буенча уен-аукцион үткәрү, балаларга “Туган телем бер генә” исеме астында котлау открыткалары өләшү укучыларыбыз күңеленә хуш килде. Мәктәптә “Мин татарча сөйләшәм” акциясендә 287 укучы катнашты.

 Мәктәбебез укучылары иҗат белән кызыксыналар, үзләре дә каләм тибрәтеп көчләрен сыныйлар. Ел саен Разил абый Вәлиевның исемле премиясенә шәһәребездә үткәрелә торган “Яшь каләм тибрәтүчеләр” бәйгесендә безнең укучыларыбыз призлы урыннар яулыйлар. 11 нче в сыйныфы егете Әхмәтвәлиев Илназ 2009 нчы елга 2 нче урынга лаек дип табылды. Быел да, алла боерса, тик ятарга уебызда да юк. Сәләтле укучыларыбызны үстерергә тырышабыз, шигърият белән “җенләнгән” яшьләребезнең иҗади папкаларын тулыландырып торабыз, шәһәребездә чыга торган газеталар белән даими элемтәдә торабыз. Матбугатка татар балаларының гына эшләрен түгел, ә рус һәм башка милләттән булган укучыларның да материалларын тәкъдим итәбез. Шулай итеп, башка телдә сөйләшүче укучыларыбыз дә татар дөньясында кайныйлар. 
 “Мин татарча сөйләшәм” конкурс-акциянең 3нче туры - безнең өчен иң кызыклысы булды.Без, 9 нчы н һәм в сыйныфының барлык җиргә дә “борынын тыгарга” яратучы берничә егете һәм дә үзем,кызыксынуыбызны җиңә алмыйча, шәһәребез урамнарына сибелдек. Юкны бушка аударырга күнекмәгәнбез, урам бетереп йөрүебезнең сәбәбе дә бик җитди: Түбән Кама урамнарына чыгуыбызның төп максаты - җәмәгатьчелек белән саф татар телендә аралашу, безне кызыксындырган сорауларга җавап табу. Төп коралларыбыз - кәгазь, каләм, фотоаппарат һәм яхшы кәеф. Әйе, берничә көн журналист ролендә булып карыйк әле. Билгеле инде, “чиле - пешлерәк” журналистлар, ә шулай да...

 Маршрутыбыз - кибетләр, балалар бакчалары, даруханә, чәчтарашханә, йортлар идарәсе, транспорт, Боз сарае һәм инде шәһәребез урамнары.

 1нче тукталышыбыз - “Эльдорадо” кибете.

 - Хәерле көн! Без бүген “Мин татарча сөйләшәм” исемле акция үткәрәбез.Үзегез белән таныштырып китегез әле.

 - Мин - Александр..Үз эшемне бик яратып башкарам. Шушы кибеттә 7нче елымны эшлим.

 - Сатып алучылар татарча эндәшкән очракта, сез югалып калмыйсызмы?

 - Төрле вакытлар була. Кайбер очракларда мимикалар һәм жестлар да бик зур әһәмияткә ия. Ә товарларның исемлеге - күбесенчә рус телендә. Әби-бабайлар белән эшләве, билгеле, авыррак. Ләкин монда сәбәп телгә кагылышлы булмаска да мөмкин.

 - “Сатып алучы һәрвакыт дөрес!” дигән принцип белән килешәсезме?

 - Һәрвакытта да түгел. Күп кенә очракта телефон сатып алучы гаебе белән ватылырга мөмкин. Мондый бәхәсле очракларда без товарны экспертизага җибәрәбез.

 - Александр, сезнең кибетегез башка техника кибетләреннән кайсы ягы белән аерыла?

 - Безнең кибет бәяләре күпкә арзанрак.

 - Ә сездә кадрлар мәсьәләсе ничек тора?

 - Безнең кибеткә яшьләр күп килә, аеруча егетләрне эшкә алырга тырышалар. Эш хакы ярыйсы гына...(көлә)

 - Әңгәмәгез өчен рәхмәт. Эшегездә зур уңышлар сезгә!

 Бу әңгәмәдә 45 кеше белән аралаштык.

 2 нче тукталышыбыз - йортлар идарәсе.

 - Безнең эшебез бик авыр һәм җаваплы, коллективыбыз дус.Төрле телләрдә аралашабыз.

 - Урамнарның чисталыгы өчен кем җавап бирергә тиеш?

 - Әлбәттә, үз шәһәребездә яшәүчеләр. Халыкның кайберләре шәһәр чисталыгы өчен без, ягъни йортлар идарәсе җаваплы дип саный. Ләкин безнең хезмәт кенә бик аз. Бергә-бергә эшләгәндә генә безнең шәһәребез гүзәл һәм яшеллеккә күмелгән булыр.

 - “Иң чиста ишегалды” конкурсында катнашасызмы?

 - Әлбәттә. Инде берничә тапкыр җиңү дә яулаганыбыз бар.

 - Әңгәмәгез өчен бик зур рәхмәт сезгә, эшегездә зур уңышлар телибез.

 Бу интервью барышында 30га якын кеше белән аралаштык.
.

 Алдагы тукталышыбыз - “Җәлил”кинотеатры. Әйдәгез әле, бу ял итү урыныннан да берничә репортаж үткәрик. Бик кызык, ләкин безнең егетләргә иң беренче очраган әңгәмәдәшләр - милиция хезмәткәрләре булды. Аларны туктатып,телефоннарын тикшерделәр. Барысы да тәртиптә, ә хәзер безнең чират..

- Сез дә безнең берничә соравыбызга җавап бирә алмассыз микән?

· Рәхим итегез. Мин - Алексей, ә мин - Дамир.

· Бу эшегездә күптәннән эшлисезме?

· Армиядә хезмәт итеп кайткач, милициягә егетләр кирәк дигән белдерүне укыдым да, шунда ук эшкә урнаштым. Инде 6 нчы елымны эшлим.

· Ә мин әле 3 нче елымны гына эшлим.

· Эш хакы ничегрәк соң?

· Элеккеге елларга караганда, хезмәт хакы артты, билгеле. Ләкин канәгатьләнерлек тормыш алып бару өчен бу бик аз, әлбәттә.

· Эшегез авыр икәнен беләбез, ә шулай да нинди күңелле мизгелләр турында әйтә аласыз?

· Менә күптән түгел генә социаль ипотека программасы буенча 3 бүлмәле фатир алдык, аллага шөкер. Моңа кадәр әби, бабай белән яшәдек.

· Алексей,сез милләтегез буенча кем?

· Мин - рус егете.

· Ә татарча аңлыйсызмы?

· Минем тормыш иптәшем - татар, ә хатынымның әнисе гел татарча сөйләшә. Шуңа күрә аңларга туры килә.

· Ә клиентларыгыз дип әйтимме инде....Алар белән нинди телдә аралашасыз?

· Төрле телләрдә..(көлә) Кайбер очракларда аңлашылмаган телне дә аңларга туры килә. Нишлисең инде, эшең шул булгач...

· Алексей, Дамир, сезгә эшегездә уңышлар телибез.

· Рәхмәт, бик кызык әңгәмә булды әле бу..

Сәяхәтебезне дәвам итәбез...Әнә яшьләр ял итү урыны - фонтан яны. Әйдәгез, яшьләр белән аралашыйк әле. Татарча эндәшеп карыйк.

- Исәнмесез,кызлар.

- Сәлам, егетләр.

- Нишләп йөрүегез?

- Ял итәбез.

- Күңеллеме соң?

- Әйе.

- Сез татар кызларымы?

- Юк, барыбыз да түгел. Менә безнең белән Лена һәм Ирина да бар.

- Алар татарча аңлыйлармы?

- Аз-маз гына, шулай да телләр белү бервакытта да артык түгел.

Шундый шаян татар егетләре булганда, татар телендә сөйләшергә өйрәнергә кирәк булыр.

Әңгәмәбезнең бу өлешендә 15 кеше катнашты.

Киләсе тукталышыбыз – 73нче номерлы балалар бакчасы.

· Исәнмесез, балалар. Хәерле көн!

· 73нче номерлы балалар бакчасыннан репортажыбызны дәвам итәбез.

· Сезнең бакчада татар төркеме бармы?

· Әйе, ел саен татар группалары туплыйбыз.

· Әти-әниләр татар төркеменә балаларын теләп бирәләрме?

· Бик сәер, ләкин бу факт: ни сәбәпледер татар гаиләләре балаларын рус төркеменә бирергә тырышалар. Катнаш никахтан туган балалар, бигрәк тә әниләре татар булса,татар төркемнәренә бик теләп бирәләр.

· Балалар татарча сөйләшәләрме?

· Бакчабызда татар һәм рус теле дәресләре(шөгыльләре) каралган. Бик рәхәтләнеп. Нәкъ менә шушы яшьләрдә балалар кызыксынып һәм теләп, башка телләрне өйрәнәләр.

· Балалар бакчасына урнашу авырмы? Путёвкалар бик кыйммәтлеме?

· Бала дөньяга килү белән Төзүчеләр урамы, 6А йортында урнашкан УДУ га чиратка басарга кирәк. 1нче взнос түләү белән, сезне балалар бакчасында каршы алырлар.

· Әти-әниләр балаларын тәрбияләүдә бакча тормышына нинди өлеш кертәләр?

· Төрле әти-әниләр бар. Күпчелек әти-әниләр балалары тормышына битараф түгел, чөнки бала күп өлешен бакчада үткәрә. Гомумән, безнең балалар бакчасында алар өчен барлык уңайлыклар тудырылган дияргә була: бассейн, сауна, җиһазландырылган музыка һәм спорт заллары,эчәр өчен фильтрланган су..

· Әңгәмәгез өчен зур рәхмәт, Резеда ханым. Эшегездә зур уңышлар, яхшы, балалары өчен җан атып торучы әти-әниләр белән эшләргә язсын сезгә! 
“Мин татарча сөйләшәм” акциясендә 345 кеше катнашты.

Сәяхәтебез ахырына якынлашты. Дәрес-дәрес инде ул. Ә менә тормыш казанында кайнап, мәшәкатьләр эчендә югалып калмыйча, үз туган телеңдә иркенләп сөйләшеп, сайлаган һөнәреңә гашыйк булып яшәү - үзе бер бәхет. Сез оештырган конкурс-акцияләр бик кызыклы һәм файдалы. Конкурс барышында минем укучыларым күп мәгълүмат алдылар, киңәшләр ишеттеләр, тормышның бер агымында йөзделәр.

 Түбән Кама шәһәре 29нчы гомуми урта белем бирүче мәктәпнең 9 нчы в һәм 9 нчы н сыйныфы укучылары
 Җитәкчеләре: татар теле һәм әдәбияты укытучысы - Чевачина Р.В. 

 2.04.2010.
Алдагы папкаларда шәһәребез әдипләре белән очрашу сценариясе, фотолар, шигърият сөюче дусларыбызның иҗатлары, газета битләрендә басылган материаллар тәкъдим ителә. Мәктәбебездә үткәрелгән чаралар турында телевидение тапшыруы һәм видеоязмаларны да тиз арада җибәрергә тырышырбыз.
Татарстан ризыгы.
Бик күп сыйфатлы товарлар 

Җитештерелә бездә,

Әз генә шулар турында

Сөйләп үтимче сезгә.

“Вамин”ның сөт ризыкларын

Бармы татыганыгыз?

Катык, кефир һәм сөтеннән 

Телегезне йотарсыз.

Ә Чаллыда чыга торган

Туңдырманы күрегез,

Үзе тәмле һәм сыйфатлы

Файдалы ул, белегез!

Ә Раифта чыга торган

Минералка бер дигән!

Башка җирләрдән дә аны

Алып китәләр икән.

Үзебезнең Түбән Кама

Җитештерә казылык,

Шәһәребезнең йөзенә

Китермәс ул кызыллык!

“Икмәк-табын күрке”, - диләр,

Матур сүзләр, килешәм.

“Тәмле икмәк ашыйлар”, - дип,

Бездән бар да көнләшә. 

Үзебезнең республика

Ризыкларын алыгыз!

Сыйфатлы ризык кулланып,

Сау –саләмәт булыгыз!

12.09.09.

Карантинда ял иттек....

Карантинда ял иттек без

Ике атнага якын,

Кемдер шатлангандыр инде,

Мин борчылдым көн саен.

Ничек итеп имтиханны

Бирербез икән инде?

“Дуңгыз гриппы” дигән чире

Каян гына соң килде?

Безнең дәрес калдырулар

Бер дә җүнлегә түгел,

Кышкы, язгы каникулда

Укытырлар инде гел.

Программадан артта калдык,

Планнарыбыз үзгәрде.

Шул сәбәптәндер инде,

Мәшәкатьләр күбәйде.

Ярый инде, нишлисең бит,

Таза-сау гына булыйк,

Ничек тә планнар үтәлер,

Сәламәт булып калыйк!

1.12.09.

Чит илләрдәге татарларга

Явыз Иван сәясәте

Татарларны рәнҗетте.

Бик күбесе кимсетелде,

Күпләре читкә китте.

Тел белмичә, җәфа чигеп,

Тормыш корганнар алар.

Бик къп кыенлыклар күреп

Шунда яшәп калганнар.

Үз телләрен, җыр – моңнарын

Онытмаганнар алар.

Мәдәният һәм сәнгатьне

Тарихны саклаганнар.

Язмыш каты сынаса да

Сыгылмыйча калганнар.

Горурланам алар белән

Нинди көчле рухлылыр!

13.12.09.
Минем тиктормас сеңлем

Минем бик матур сеңлем бар,

Бик яратам аны мин.

Тик бер генә дә тиктормас,

Нишләтергә дә белмим.

Җитмәгән җире юк аның,

Бер минут та тик тормый.

Батарейкасы ничә вольтлыдыр,

Бер генә дә ул армый.

Бердәнбер ял көнендә дә,

Рәхәтләнеп йоклатмый.

Яхшылап әйтеп тә карыйм,

Һич кенә дә аңламый.

Аннан китәм, малай, кызып,

Эләктереп тә алам.

Кычкырып елап җибәргәч,

Аптырашта мин калам.

Яратам шул мин сеңлемне,

Нинди елак булса да,

Аның кыланмышларыннан

Чәчләр үрә торса да.

23.09.2005.
Сеңлем инде зур үсте

Хәтерлисезме, дусларым,

Минем сеңлем турында?

Еллар сизелмичә үтә,

Үсте инде Диана.

Быел беренче сыйныфка

Киттек без җитәкләшеп.

Барабыз мәктәп турында

Юл буенча серләшеп.

Мәктәпне мактыйм мин моңа,

“Кызык анда, бик шәп!”,-дим.

Ә үземне курку баскан,

Эчтән генә дерелдим.

Быел тугызны бетерәм,

Имтихан тора алда.

Ничек ерып чыгармын соң?

Аны белә бер алла.

И, сеңелкәш, рәхәт сиңа,

Әле берни белмисең,

Диктант язып чиләнмисең,

Имтихан да бирмисең.

Тырышып укырга кирәк,

Сеңелкәшем, бел шуны!

Ныклы белем белән генә

Җиңеп була куркуны.

23.02.2010.
Кайда минем геройлар?

Бүген минем бик тә, бик тә

Мультик карыйсым килә.

Нинди канал карыйм икән?

Сорыйм әле сеңлемнән.

Табып бирде миңа сеңлем,

Мин сораган каналны.

Нинди куркыныч монстрлар 

Баскан икән экранны?

Әни, бигрәкләр куркыныч

Әллә нинди җанварлар,

Кая киткән Леопольдлар,

Безнең «Ну, погоди»лар?
Спанч-боб, монстр, коалалар

Тагын әллә нәрсәләр,

Нинди телдә сөйләшәләр

Бу әшәке кәрләләр?

Кая киткән Печкин дустым?

Кая киткән куяным?

Робот белән тулган экран,

Кая минем “героем”?

Үзебезнең мультиктагы

Геройларны сагынам,

Бүген үк әтигә әйтеп

Бу каналны алдырам.

Мондый юк-бар каналларны 

Карамасын сеңелем,

Эчтәлекле әкиятләр

Алып кайтырмын үзем!
15.12.09.

Чишмә башың саекмасын...

12 март көнендә 29 нчы гомуми урта белем бирү мәктәбендә “Чишмә башың саекмасын” исеме астында әдәби-музыкаль кичә булып узды. Милли эшләр буенча директор урынбасары Пахомова Гөлшат Әсхат кызы,татар теле һәм әдәбияты укытучыларыбыз Чевачина Розалия Вакыйф кызы, Гурьева Ләйсән Сөләйман кызы оештырган бу кичәгә “Кама таңнары” әдәби берләшмәсенең җитәкчесе, язучы, ТР Язучылар союзы берлеге әгъзасы Фәтхулла абый Фәтхуллин, балалар шагыйре, ару-талуны белми иҗат итүче Камил ага Гыйльмуллин, Татарстан һәм Россия журналистлар берлеге әгъзасы шагыйрә Илзирә Сәмигулла кызы Вәлиуллина чакырылган иде. Бәйрәмгә шәһәребезнең төрле мәктәпләреннән шигырь сөюче укучылар, 15 нче номерлы балалар бакчасыннан нәни дусларыбыз, 44 нче профессиональ һөнәр бирү лицееннан 2009нчы елгы чыгарылыш егетләре дә килгән иде. 

Кичә җанлы һәм оешкан төстә үтте. Бәйрәмдә “Кама таңнары” әдәби берләшмәсенең оешу тарихы белән бәйле вакыйгалар күзәтелде, язучы абыйларның үз шигырьләре нәниләр тарафыннан үзләренә бүләк ителде, әдипләребезнең кызыклы җаваплары тыңланылды, Камил абыйның “Буги-буги” уенын бөтен залны дәртләндерде. 

Бәйрәм барышындагы күзәтүләремнән чыгып, мин һич шикләнмичә әйтә алам: безнең 29 нчы мәктәптә белем алучы яшь буын вәкилләре - сәләтле һәм булганнар. “Татар егете”, “Чибәркәй”, “Мин татарча сөйләшәм” конкурсларында, шулай ук якташыбыз Разил абый Вәлиевның исемле премиясенә 12 ел дәвамында үткәрелә торган бәйгедә дә актив катнашып киләбез. 2009нчы елда “Яшь каләм тибрәтүчеләр” бәйгесендә 2 нче урынга лаек дип табылган чын татар егетләренә хас булганча милли җанлы, тыйнак Әхмәтвәлиев Илназның гармунда уйнавы тамашачыларның күңеленә бигрәк тә хуш килде. Ә менә “хат ташучы” егетләребез Илназ белән Артур “Татар егете-2008” бәйгесендә “Иң шаян егет” номинациясендә җиңү яулаган, Россия күләмендә үткәрелгән “Гаиләм тарихы” конкурсында 2 нче урын алган, шәһәребез башлыгы премиясенә лаек дип табылган җырчы да, биюче дә Җиһаншин Айратны сәхнәгә күтәреп диярлек алып чыктылар. Айрат, чын артистларга хас булганча сәхнәдә үзен итагатьле, иркен тотуы белән тамашачыларны үзенә каратты. Бәйрәмдә быелгы елның бөек вакыйгаларга бай булуына да басым ясалды. Сабыр, киң күңелле, олы җанлы укытучыларыбызга багышлап 9н кызлары Айгөл белән Фирүзә үзләренең моңлы җырларын башкардылар. Бөек Җиңүнең 65 еллыгы уңаеннан егетләребез Фатих Кәримнең “Кыңгыраулы яшел гармун” әсәрен тамашачыларга бүләк иттеләр. 8нче в сыйныфы укучысы Гарипова Алиянең әкиятләренә үзем дә чактан гына ышанмый калдым, ә менә алып баручыларыбыз Илдус белән Фирүзә безне “шигърият” дигщн серле дөньяга алып керделәр. 
Мәктәбебездә балалар гына түгел, укытучы апаларыбыз да шигърият һәм җыр-моңга гашыйк безнең. Татар теле һәм әдәбияты укытучысы Мәрьям Вәлиәхмәт кызы күңеленең җылысын шигырь юлларына сала, Раушания Сәлим кызы үзенең чыгышы белән күңелләрне йомшартты. 

 Әйе, шагыйрь абый – апалар белән очрашу безнең күңелләрдә тирән эз калдырды. Минем фикеремчә, чын иҗат кешеләре балалар арасында булырга тиеш. Югыйсә, бүгенге балаларны артыннан ничек җитешмәк кирәк? Аларны ничек аңлап, тоеп, белеп бетермәк кирәк? Ерактан күзәтеп кенә балалар дөньясына үтеп кереп булмыйдыр шул. Киләчәктә дә мондый очрашулар үткәрелсә, татар моңы сүнмәс, безнең арадан да, бәлкем, талантлы журналистлар, моңлы җырчылар, оста биючеләр чыгар... 
14.03.10.

Солтан булырлык егет...

 Сугыш! Шушы 5 хәрефтән торган сүз эченә күпме нәфрәт, күз яшьләре, күпме каргыш сыйган. Ул күпме балаларны газиз ата-аналарыннан аерды, аларның чәчәк кебек гомерләрен аяк астына салып таптады. Сугыш аркасында күпме авыллар, шәһәрләр бомбага тотылды һәм алар урынында хәрабәләр генә калды.
Әйе, 1941 нче елның 22 нче июнендә җәй кояшы чыгып, җиргә әкрен генә нурларын тарата, табигать уянып, яңа көн туа. Ләкин бөтен гүзәллекне, матурлыкны күмеп илебездә Бөек Ватан сугышы башлана. Шушы көннән башлап күпме кешеләрнең гомерләре өзелә, күпме авыл-шәһәрләрне җимерелә. Рәхимсез сугыш озын-озак дүрт ел буе туган җиребезне телгәләде, туганнарыбызны, якыннарыбызны тартып алды, күпме кешене туган туфракларыннан йолкып, чит җирләргә, үлем кочагына илтеп ташлады, күпмесен яралады, имгәтте. Сугышның төзәлмәс яралары әле дә сызлый, күпме авыл һәм шәһәрләребез, урман-кырларыбыз сугыш эзләрен әле дә саклый. Куеннарына исемсез батырларның гәүдәләрен сыендырган күпсанлы туганнар каберлекләре шул дәһшәтле елларны хәтерләтеп йөрәкләрне сыкрата.

 Гөрләп яшәп яткан җирдән яшь егетләребез Ватаныбызны илбасарлардан саклау өчен сугыш кырларына китеп баралар. Ә менә 1926-1927 нче елда туган егетләрнең язмышлары аеруча үзенчәкле. Яшьләре җитмәү сәбәпле аларны сугышка алмаганнар, ләкин колхоздагы авыр хезмәтне җигелеп тарту да нәкъ менә шул егетләр җилкәсенә төшкән. Хатын-кызлар белән берлектә алар җиңүне якынайту өчен барлык көчләрен куйганнар. Ул ачы елларның шаһитлары сөйләве буенча, авыл халкының яшәү шартлары коточкыч булган. “Сугыш вакытында колхозның кәнсәләре штаб ролен үти иде. Анда бердәнбер репродуктор һәм телефон урнашкан иде. Кыш көннәрендә ашлама өчен ат тизәге җыйган вакытлар истә калган. Аның буенча район тарафыннан куелган план бар иде. Мәктәп яшендәге балалар, күтәрәмгә калган барлы – юклы атлар ярдәмендә ашлама ташый идек. Аны ашлык амбарлары янында төртсәң аварга торган сарайга бушата идек. Шулай ук көл җыю буенча да планны үтәргә мәҗбүри иде. Авыл халкының төп ризыгы булган бәрәңге утырткан вакытлар хәтергә нык сеңеп калган. Гади ат сукасына җигелеп тәртәне тарткан хатын – кызларыбыз нинди кызганыч һәм батыр йөрәкле булганнар. Бу турыда күпме генә сөйләнсә дә, кинолар күрсәтелсә, китаплар язылса да, ул заманнарның фаҗигасен аңлатып бетереп булмас кебек”, - дип искә ала әбиемнең кыз туганы Рәхимә апа. 

Минем бабам Вакыйф Әхкияметдин улы да шундый яшүсмерләр арасында кайнаган. Яшьлегенең иң матур еллары колхоз эшендә үткән. 1926 нчы елгы егетләрнең күбесе ерак көнчыгышка – Манчжуриягә, Приморье ягына, японнарга каршы җибәрелгән. Минем бабам да шул егетләр кебек армия сафларына алынган. Бабам үзенең армия хезмәте турында артыгын сөйләргә яратмаган. Ләкин 7 ел буе, туган ягыңнан читтә, ерак Манчжуриядә хезмәт итү, миңа калса, үзе зур батырлык. Бабамның яралану турында таныклыгы да бар, әмма нинди шартларда яраланган, хезмәте барышында нинди вакыйгалар булган – бу миңа билгеле түгел. Бабам үзе белән нинди хәтирәләр алып китте икән? Беләсе иде. Хәзер соң шул инде...
Минем бабам бик җор кеше булган. Алар әбием Минниса белән 1952 нче елда тормыш корып җибәрәләр, 5 бала тәрбияләп үстерәләр. Бүгенге көндә, аллага шөкер, бар балалары да исән – сау. 

Тик инде бабам гына күптән инде гүр иясе. Кызганычка каршы, 1989 нчы елда юл һәлакәтендә һәлак булды. Минниса әби үзен гел сагынып искә ала. Минем әнием аларның төпчек кызлары. Әнием дөньяга килгәндә, әбиемә - 44, бабайга – 47 яшь булган. Әнием бабайны яхшы күңелле, ярдәмчел, гадел итеп исендә калдырган. Бабам оста итек басучы булган. Иртә торырга яраткан, сәясәт белән кызыксынган, авыл советында дәрәҗәле урыннар биләгән, коммунистлар партиясе әгъзасы булган. 

Вакыйф бабай өмәләрдә һәм күмәк эшләрдә эчкерсезлеге, риясызлыгы белән аерылып тора. Бер вакытта да салгалашып эшләргә яратмаган. Бабам җиләк һәм чикләвек җыю остасы буларак та танылган. Бик җор, шаян һәм мут кеше булган. Телетапшырулар караганда, аның чын фанат, сәясәтче һәм артист икәнлегенә ышанучы кешеләр дә булган. Ул тормышны сөеп, яратып, һәр көнгә шатланып гомер иткән. Тормышка гашыйк бабамның фотосына карыйм да, ирексездән моңсу итеп елмаеп куям. 
[image: image3.jpg]



Эх, бабам! Нинди заманалар килде бит! Нишләп син шушы көннәрне күрмичә дөньядан китеп бардың? Синең бүгенге көндә 5 балаң, 11 оныгың, 5 оныкчыгың бар. Дөньялар тыныч, барыбыз да исән – саулар, кибет киштәләре, синең хыялыңдагыча, сыгылып тора. Менә быел илебез Бөек Җиңүнең 65 еллыгын бәйрәм итәргә җыенабыз. Сезне, 1926-1927 нче елгыларны да хөкүмәтебез зурлады. Әбием дә тыл ветераны буларак медаль белән бүләкләнде. Быелгысы елда Бөек Ватан сугышында катнашучылар белән беррәттән, сезнең толларыгызга да зур хөрмәт күрсәттеләр. 
 Кызганыч, ветераннарыбыз көннән – көн сирәгәя. Исәннәренең кадерен белергә иде. Шуңа күрә бәйрәм алдыннан исән калган сугышчыларны, әтиләре яу кырында ятып калганнарның балаларын, Әфган, Чәчән сугышында катнашучыларны, хәрбиләрне чакырып Җиңү белән котлыйлар. Минем бабам, сугыш явында булмаса да, туган ягы язмышында үз эзен калдырган. Түбәндәге шигырь юлларымны кадерле бабама багышлыйм:

Бабам, сагынам үзеңне

Күргәнем булмаса да,

Якын йөзең һәм күзләрең

Фотодан елмайсаң да.

Җор кеше булгансыңдыр син

Күзләрең гел елмая,

Ярты авыл тырыш, гадел

Итекчесен сагына.

Син җитмисең, бабам, безгә

Җиләк, гөмбә җыйганда,

Син җитмисең, бабам, безгә
Бергәләп җыелганда.

Риясыз һәм эчкерсез җан

Сине бик сагынабыз,

Ниндидер моңсулык кичерә

Безнең туган оябыз.

Җыелышып кайткан чакта

Сине искә алабыз,

Яшермичә әйтә алам:

Алтын безнең бабабыз!

Безнең кебек яшь егет – кызларның күбесе Бөек Җиңүнең мәгънәсен яхшы аңлый. Без изге сугышта җиңгән әби-бабаларыбыз белән горурланабыз! Мәңгелек дан, сезгә, кадерлеләребез! Сезнең алда баш иябез!!! 

Сибгатуллина Гүзәл, 9 н сыйныфы укучысы

Безнең сыйныф
Сөйлим әле сезгә, дуслар
Үземнең класс турында.

Егерме җиде егет без,

Ник бер кыз булсын шунда

Җыелганбыз төрле җирдән:

Пермь һәм Афанастан,

Төрле-төрле мәктәпләрдән,

Бар хәтта Мамадыштан.

-Дус яшисезме?- дисәгез,
Төрле вакытлар була.

Бәргәләшеп тә алабыз,

Дуслашабыз да шунда.

Өй эшләрен бергәләшеп,

Иртә белән эшлибез,

Гаепле икәнне белсәк,

Тавышны күтәрмибез.

Авыр булганда кемгәдер

Булышабыз тын гына.

Бер-беребезне яклыйбыз

Җиңне сызганып кына.

Рогаткалар да бар иде

Узган уку елында

Җыеп алды шул апабыз

Карамыйча ай-вайга.

Быел әзрәк акыл керде

Унҗиде яшь тулды бит

Имтиханнар да куркыта,

Тынычлана алмыйм һич.
Походларга да чыгабыз,

Катокта да шуабыз.

Кычкырышкан вакытларда

Дуслаштыра апабыз.

Сәхнә дигәндә беренче

Безнең класс егетләре

Өзеләдер безгә карап,

Кызларның үзәкләре.

Менә шундый егетләр без,

Дус һәм тату яшибез.

Мәктәп белән саубуллашкач,

Сагынырсыз әле сез.

15.10.08.

Шәһәргә җыенганда.

Алырга кайттык әбине

Көзге озын ялларда.

Ай-һай килеп җыенды ул,

-Нишлим?-дип, ул калада.

Бисмилласын әйтеп салды,

Дисбесен, намазлыгын,

Сандыгыннан тартып алды

Кадерле китапларын.

Җегерләргә йонын алды,

Онытмады орчыгын,

Тутырды төпсез сумкага

Кәбестәсен, борычын.

Кишер белән чөгендерен

Бәрәңгесен мул алды.

Төяде ул итен, маен

Суыткычлар буш калды.

-Әллә нәрсә оныттым,-дип

Аптырап басып тора.

-Әбекәем, әйдә инде,

Вакыт бит ашыктыра.

Әйтеп куйды шунда әби:

-Бабаңа авыр була.

-Ачуланыштан булмасын,

Бармыйм әле бу юлга.

Кыш көнендә иркенләпкә

Юл тотармын калага.

Ачуланып ни файда соң,

 Әби безнең гел дә шул.

 Бабай белән авылына 

Береккәндер инде ул. 
Уйланыгыз, сез, кызлар!
Урам буйлап кызлар килә,

Аһ, бигрәк тә чибәрләр.

Озак карап тормыйм әле,

Үзләренә күз тияр.

Тигезләштем кызлар белән, 

Танышыймчы, булмаса,

Болай гына тыйнак кебек,

Мин бит кыю, ләбаса.

Сүз башларга диеп кенә

Ачкан идем авызны,

-Кабыз әле, егеткәем,

Тәмәкегә утыңны.

Димәсенме бер чибәре

Уйларым чуалдылар.

Эх, бу кызлар, нишләп икән

Гел шулай ялгышалар.

Татар егете борчыла

Сезнең өчен, чибәрләр,

Онытасы түгел шуны:
Сез булачак әниләр!

Абый белән дус яшибез
Абыем бар минем, дуслар

Исеме аның Нәфис

Исеме Нәфис булса да,

Кызып китә ул бик тиз.

Болай дус яшибез тагын:

Кай чакта күрешмибез,

Телсез-чукрак та булабыз,

 Менә шундый инде без.

Эләгешеп тә алабыз,

Көзге әтәчләр кебек,

Әллә ниләр дисәгез дә,

Абый “мировой”егет!

Төрле вакытлар буладыр,

Абыйга сүз әйтмәгез.

Нәрсә генә дисәгез дә,

Абый белән дуслар без!

Гармунымны кулга алсам.

Гармунымны кулга алсам, 

Искә төшә авылым,

Әнә әби суга бара,

Бабай куа тавыгын.

Күршеләр печәнгә төшә,

Кызлар бакча утыйлар,

Бала-чага, әби-чәби

Тыкрыкта каз саклыйлар.

Нишләп икән, гармун тоткач,

Искә төшә авылым?

Биюле һәм җырлы шул ул

Минем моңлы тау ягым.

Яше, карты,балалары

Җыр-бию яраталар.

Уен-көлкеле халык ул,

Шуңа бәхетле алар.

Авылдашларны яратам

Киң күңелле булганга,

Гармунымны сыздырганда,

Алар-күз алларымда.
Әнигә бүләк

Әти белән икәү генә

Кердек әле кибеткә,

Әнинең татлы хыялын

 Алыйк әле бүләккә.

Безгә кирәкле товарлар

Тезелгәннәр бер рәткә,

Бигрәк тә яхшы товарлар

Хакларыннан ис китә.

Әнә тора безгә дигән

“Индезит”машинасы,

Әти әйтә: “Бигрәк кыйммәт,

Кредиткамы аласы?”

Сатучы егет туктамый

Дикторлар кебек сөйли,

Товарны да мактый үзе,

“Кредит яхшы әйбер”,-ди.

-Гарантия һәм страховка

Аерым хакка керә.

Порошокның да безгә ул,

Иң сыйфатлысын бирә.

Менә шундый яхшы егет

Үзе ягымлы сөйли.

Тиз генә чек та бастыра,

“Ялгышмадыгыз сез”,-ди.

Карадык шунда чекка без,

Әти сызгырып куйды,

Икеләтә бәя күреп

Минем күзем дүрт булды.

Менә ичмасам кредит бу,

Ун ай буе түләрбез,

 “Әни кирәкне бирер”,- дип

Әти белән шүрлибез.

Әни ачуланмас әле

Менә нинди шәп бүләк,

Алдык аңа без товарны 

Икеләтә хак түләп. 
Әхмәтвәлиев Илназ, 11 нче в сыйныфы укучысы
Чишмәләр саекмасын

( “ Кама таңнары” әдәби берләшмәсе әгъзалары белән очрашу )

 Резеда Ахиярова сүзләре, Госман Садә көе“Әссәләмәгәләйкүм”( музыка яңгырый ).

1нче слайд: кояш чыгу, таң ату күренеше.

1 нче алып баручы

Чулман буендагы текә ярдан,

Әкрен генә кояш күренә.

Язгы матур көнне теләгәндәй

Нур чәчә ул туган җиренә.

2 нче алып баручы

Кояш йомшак, җылы нурларын

Тыныч кына җиргә озата.

Безнең гүзәл кала халкына ул

Әйтерсең лә моңын тарата.

2нче слайд: көнбагыш басуы күренеше

Сәхнәдә “Көнбагышлар” биюе башкарыла

1 нче алып баручы

- Хәерле көн, мөхтәрәм кунаклар, хөрмәтле укытучылар, кадерле балалар. 

3нче слайд: игенче, очучы, язучы, сандугачлы болын күренешләре

2 нче алып баручы

 - Шагыйрьләр иҗаты үзе яшәгән мохиттан аерылгысыз, диләр. Очучы – шагыйрь күк киңлекләренә соклана, җирдәшләре тормышына да күбрәк күк зәңгәрлеге аша карый, игенче – шагыйрь үзе иккән игеннәрне күреп куана, ул куанычын акка шигырь итеп түгә. 

1 нче алып баручы

-Сандугачсыз – болын, тургайсыз иген басуы булмаган кебек, шагыйрьсез, җырчысыз шәһәрне дә күз алдына китереп булмый. Безнең гүзәл калабызда беренче нигез ташы салынганда ук төзүчеләр белән янәшә әдипләр, музыкантлар һәм рәссамнар булуында ниндидер бер сихри хикмәт бардыр.

4нче слайд: Түбән Кама шәһәре күренешләре

2нче алып баручы

- Әйе шул, Фирүзә, без яши торган төбәк – ул үзе илһам чыганагы.

1 нче алып баручы

 Безнең бүгенге кунакларыбыз да – үз төбәгебездән илһам алып иҗат итүче якташ язучыларыбыз.

2 нче алып баручы

Ә хәзер сезне алар белән таныштырып үтәргә рөхсәт итегез:

- шагыйрь Камил ага Гыйльмуллин;

- “Кама таңнары” берләшмәсенең җитәкчесе, язучы, Татарстан Язучылар берлеге әгъзасы Фәтхулла абыйАбдуллин;

- язучы, Татарстан һәм Россия журналистлар берлеге әгъзасы Илзирә Вәлиуллина

- мәгълүмати-методик үзәкнең методисты Шәфыйкова Мәхтүмә Сәләхетдин кызы
5нче слайд: балалар елмаюы

1 нче алып баручы

Чын язучылар күрәбез,

Без нинди бәхетлеләр.

Алар белән очрашуны 

Нәниләр дә көттеләр.

2нче алып баручы

Сәхнәгә нәни дусларыбызны чакырабыз. Шагыйрь абыйларына алар ни әйтергә

телиләр икән?

6-8нче слайдлар шигырь сүзләренә бәйле 

Сәхнәдә нәниләр якташ шагыйрьләрнең шигырьләрен башкаралар.

К.Гыйльмуллин“Курчагым терелде” 

К.Гыйльмуллин “Әнкәемә булышам”

К.Гыйльмуллин “Бәби карыйм”

9нчы слайд: шәһәр төзелешеннән күренешләр

1 нче алып баручы
“Кама таңнары” әдәби берләшмәсенең тарихы шәһәребезнең ерак үткәненә барып тоташа.

2 нче алып баручы

Үткән гасырның алтмышынчы еллары.. Кая карама – экскаваторлар, краннар... Алар шәһәр буласы урында – басу киңлегендә дә, нефтехимия комплексы корпуслары калкачак тау башында да колач җәйгән. Иң мөһиме – романтик рух белән, көнне – төнгә ялгап эшләүче яшь егет һәм кызлар.

10нчы слайд: берләшмәнең оешу тарихы

1 нче алып баручы
Ә яшь – җилкенчәккә, көнне – төнгә ялгап эшләү өчен, рухи ризык бик кирәк. 1965 нче елда Түбән Кама районы оеша, рус һәм татар телләрендә “Ленин нурлары” газетасы чыга башлый, шулай ук газета каршында әдәби түгәрәк оештырыла. Әдәби берләшмәнең җитәкчесе итеп үзенә дә “шигырь җене кагылган” Камил абый Гыйльмуллин билгеләнә. 

2 нче алып баручы

Тынгысыз һәм ярсу җаннар

Безнең шагыйрь абыйлар.

Сихри, гүзәл шәһәремә 

Алар нигез салганнар.

1 нче алып баручы
Әйе, безнең әдипләребезнең күбесе шәһәр төзелешендә эшләүче гап – гади хезмәт кешеләре булган. “Кама таңнары” иҗади берләшмәсе төзелгәннән соң, күпме сулар аккан. Шушы чор эчендә әдәби берләшмәдә 200 якын иҗат кешесе – эш кешесе каләм тибрәткән. 

11нче слайд: яшьлек, чәчәк, яз күренешләре.

2 нче алып баручы

Ул елларның сихри моңы,

Җыр – биюле кичләре,

“Эх, бар иде егет чаклар!”-дип

Яңартыйкчы хисләрне.

Сәхнәдә татар биюе башкарыла

1нче алып баручы

Ә хәзер инде кунакларыбыз белән якыннанрак танышырга да вакыт җиткәндер дип уйлыйбыз. Бүгенге бәйрәмебезнең кунагы-Камил абый Гыйльмуллин. Камил абый - чын шагыйрь. Шигырьләре мәктәп турында, бүгенге малайлар, кызлар турында. Балалар шагыйре балалар арасында булырга тиештер. 
2 нче алып баручы 

Югыйсә, бүгенге балалар артыннан ничек җитешмәк кирәк. Аларны ничек аңлап, белеп, тоеп бетерергә?Ерактан күзәтеп торып кына балалар дөньясына кереп булмыйдыр шул. Әйдәгез, язучы абыйларның үз шигырьләрен үзләренә бүләк итик әле.

12нче слайд: шигырь сүзләренә бәйле рәсемнәр

Юнысова Ләйсән (1а сыйныфы): “Куян бүләк өләшә”

Егорова Адилә(1е сыйныфы): “Авыл иртәсе”

Хәйретдинова Ләйлә(1в сыйныфы): “Мияу,мияу!”

Иванова Надя(3а сыйныфы): “Яшәсен физкультура!”

Андреева Аня(2б сыйныфы): “Кыш”.

 1нче алып баручы 

Камил абый, шундый кызыклы шигырьләр язасыз, әллә соң Сезнең берәр тылсымлы таягыгыз бармы?

Камил абый белән әңгәмә.

1нче алып баручы

Безнең Камил абый шигырьләр генә язып калмый, ә бик кызыклы уеннарны да балаларга җиткерә. Хәзер тәкъдим итәчәк уеныбыз – “Буги-Буги” дип атала. Әйдәгез,кадерле тамашачылар, бергәләп бу уенны уйнап алыйк.

13нче слайдта “Буги-Буги” уенының сүзләре язылган 

Барлык тамашачылар белән “Буги-Буги” уены уйнатыла

14нче слайд: Камил абыйның эшчәнлеге белән бәйле күренешләр 

1 нче алып баручы

- Кичәбезнең тагын бер кадерле кунагы – “Кама таңнары” берләшмәсенең җитәкчесе , язучы, Татарстан Республикасының Язучылар берлеге әгъзасы Фәтхулла абый Абдуллин. Фәтхулла абыйның сәләте тумыштан ук килә торгандыр инде, шулай булмаса аның шигырьләре йөрәгеңә үтеп керә торган итеп язылмаган булыр иде. Фәтхулла абыйның әсәрләрен укучылар гына түгел, укытучы апаларыбыз да бик яратып укыйлар икән. Рәхим итеп, тыңлагыз!

 Татар теле һәм әдәбияты укытучысы Габдуллина Раушания Сәлим кызының чыгышы (“Еракка китеп кара”- Ф.Абдуллин)
2 нче алып баручы

- Фәтхулла абый, чын язучы белән күрешү бәхетенә ирешкәнбез икән, инде берничә сорау да биреп китәргә рөхсәт итегез. 

1 нче алып баручы

- Без бүгенге очрашуда сезнең оешу тарихыгыз турында берникадәр искә төшереп үттек , ә менә шул еллар белән бәйле кызыклырак берәр вакыйга исегездә калмадымы? Берләшмәдә ничә әгъза теркәлгән? Шуларның ничәсе-хатын-кыз, ничәсе-ир-ат? “Кама таңнары” берләшмәсенең ничә җитәкчесе булган? 
- Фәтхулла абыйның җавабы тыңлана

15нче слайд: Рифкат Имаевның эшчәнлеге белән бәйле материаллар

1 нче алып баручы
- Кичәбезнең тагын бер мөхтәрәм кунагы – шагыйрә Илзирә Сәмигулла кызы Вәлиуллина. Аның “Аккошлы күл”, “Зәйдә сикерә балык” исемле китаплары укучылар тарафыннан бик җылы кабул ителде. 2008 нче елда Илзирә Вәлиуллина Татарстан һәм Россия журналистлар берлегенә кабул ителде. 
- Илзирә ханым, беренче шигырегез исегездәме?

2 нче алып баручы

- Барлык әйтәсе килгән сүзләрне дә кәгазьгә төшереп буламы? 

- Сезнең уегызча, безнең бүгенге яшьләребез сәләтлеме?

16нчы слайд: төрле бәйгеләрдән фотолар

1 нче алып баручы

Әйе, һич шикләнмичә әйтә алабыз, безнең 29 нчы мәктәптә белем алучы яшь буын вәкилләре - сәләтле һәм булганнар. “Татар егете”, “Чибәркәй”, “Мин татарча сөйләшәм!” конкурсларында, шулай ук якташыбыз Разил абый Вәлиевның исемле премиясенә 12 ел дәвамында үткәрелә торган бәйгедә дә ел саен актив катнашабыз. 

2 нче алып баручы

- Җәмәгать эшлеклесе, якташ язучыбыз Разил абый Вәлиевның исемле премиясенә ел саен үткәрелә торган “Яшь каләм тибрәтүчеләр” бәйгесендә 2009 нчы елда Әхмәтвәлиев Илназ 2 нче урынга лаек дип табылды. Яшь булуына карамастан, Илназыбыз, чын татар егетләренә хас булганча, барына да өлгерә.

Сәхнәдә Илназның чыгышы(гармунда уйный)

1 нче алып баручы

- Чын шагыйрьләргә хас булганча, безнең Илназыбыз – бик тыйнак егет, аның шигырьләрендә хыял да, яшьлек хисләре дә, уен –көлке дә җитәрлек.

Илназның сыйныф җитәкчесе - татар теле һәм әдәбияты укытучысы Чевачина Розалия Вакыйф кызы “Безнең сыйныф” шигырен укый.

17нче слайд: 11 нче в сыйныфы.

2 нче алып баручы 

- Разил Вәлиевның исемле премиясе бәйгесендә “Әкият сөйлим сезгә” номинациясендә җиңү яулаган кызыбыз Гарипова Алия үз әкиятләре белән энесен йоклата икән. Алия, безне дә шигырьләрең белән таныштырып кит әле.

18нче слайд: Алиянең конкурста төшкән фотолары

Сәхнәдә Гарипова Алия чыгышы

1 нче алып баручы

Кешенең сәләте тумыштан ук килә торгандыр инде ул. Менә безнең бүгенге кунакларыбыз да балалар бакчасыннан ук шигърияткә гашыйклар икән ич. Алардан да бәлки танылган әдипләр чыгар.

Почтальон «Чулман энҗеләре” газетасын болгый-болгый сәхнәгә үтә. 

2 нче алып баручы

-Бу кем икән, Илдус? Әллә адашты микән?

Почтальон

-Мин гомерем буе почта таратучы булып эшләдем, балалар. Ээээй, гомерләр....Карагыз әле, бер генә дә тик ятмыйлар икән сезнең мәктәп укучылары, шигырьләре белән укытучы апаларын, әти-әниләрен дә шатландыралар икән. Эй, бер шигырьне укыдым да, авторы шушы мәктәптә укыганын белгәч, иренмичә килергә булдым.

19нчы слайд: “Чулман энҗеләре” газетасыннан мәкаләләр

-Кая, кая, кемнең шигыре күңелегезгә бик хуш килде икән?

-Җиһаншин Айрат диелгән менә.

-Ииии, ярты елга гына соңга калдың шул, мәктәпне тәмамлап китте шул Айратыбыз.

-Ә мин аны телеграмма белән чакыртып алдым. Айратыгызны күрми китсәм, исемем “Хат ташучы” булмасын. 

-Әйе шул, безнең мәктәпкә килеп, “Татар егете” бәйгесендә “Иң шаян егет” номинациясендә җиңү яулаган, Россия күләмендә “Гаиләм тарихы” бәйгесендә 2нче урын алган, шәһәр мэрының премиясенә лаек дип табылган, биюче дә, җырчы да Айратны күрми китәргә ярамый.

20нче слайд: Айратның бәйгеләрдә төшкән фотолары

Сәхнәдә Айратның чыгышы: 

“Үзем турында” шигыре

Мин сезне барыгызны да якынлашып килүче бәйрәмнәр белән котлыйм, ак бәхетләр, ныклы сәламәтлек, күңел тынычлыгы телим. Быелгысы ел бөек вакыйгаларга бик бай. Укытучылар елында яраткан остазларыма ходай сабырлык бирсен, гаиләләрегез тыныч, табыннарыгыз мул булсын! Шулай ук быел илебез Җиңүнең 65 еллыгын да бәйрәм итәчәк, шул уңайдан Фатих Кәримнең “Кыңгыраулы яшел гармун” әсәреннән бер өзек бүләк итәбез.

 1нче алып баручы
-Кара әле, Фирүзә, яз да җитә икән. Сизелми дә бу вакыт дигәнең.. 

2нче алып баручы 

Әйе, мин дә Айратның теләкләренә кушылып, барыгызны да узган һәм киләчәк бәйрәмнәр белән котлыйм. Иптәш кызым Айгөл белән үзегезгә бер җыр бүләк итик әле.

Фирүзә белән Айгөлнең җыры

1нче алып баручы

Мәктәбебездә балалар гына түгел, укытучы апаларыбыз да шигърият һәм җыр-моңга гашыйк безнең. Менә татар теле һәм әдәбияты укытучыбыз Мәрьям Вәлиәхмәт кызы да күңеленең җылысын шигырь юлларына сала...

2нче алып баручы

Сәхнәгә татар теле һәм әдәбияты укытучыбыз Мәрьям Вәлиәхмәт кызын чакырабыз.

2нче алып баручы

Менә шулай дус яшибез

Җырлыйбыз һәм биибез.

Сезнең белән очрашуны

Истә калдырырбыз без.

1нче алып баручы

Рәхмәт килгән кунакларга

Язучы абыйларга,

Тагын очрашырбыз әле,

Без киләсе елларда.

Китапханәче Гөлүсә Гәбделбар кызының чыгышы.

Татар теле һәм әдәбияты укытучысы Гурьева Ләйсән Сөләйман кызы:

- Күргәнегезчә, язучы абыйларыбыз балаларча уйлый, фикер йөртә беләләр. Югыйсә, алар балаларның керсез күңел дөньясын биләп алырдай шигырьләр иҗат итә алмас иделәр. Без дә бүгенге бәйрәмдә балачагыбызга кайткандай булдык. Бу эчкерсез хисләр өчен аларга чын күңелебездән рәхмәт әйтәсебез килә.

Шигырь бәйрәмен башладык,

Матур татар җырыннан.

Тәмамлыйкчы бу бәйрәмне

Тукаебыз моңыннан.

Бәйрәм ахырында “И туган тел” җыры башкарыла.

